Foreldre og barn: Me saknar dykk! 

Ei veke har gått. Me føler alle at det har vart så mykje lenger. Me veit enno ikkje kva som skjer. Skal me på jobb igjen på fredag? Eller blir det etter påske? Me ventar på svar, og gjer det beste ut av den nye kvardagen. Hugs uansett å snakke med ungane om det som har skjedd, før dei skal i barnehagen igjen. 

For noko har skjedd! Noko stort. Så stort at me ikkje veit kva me skal seie, for me har aldri opplevd noko slikt før. Det er skummelt og merkeleg. Nokon av dykk er kanskje permitterte. Ungane kjeder seg kanskje, og nokon er kanskje redde. Og samfunnet ser meir enn nokon gong at me må stå saman, og ta vare på kvarandre. I barnehagen snakkar me mykje om det; å ta vare på kvarandre. Me må hjelpe kvarandre, trøste kvarandre, invitere kvarandre inn i leiken, vente på kvarandre, dele med kvarandre. Dette skal ungane lære, og no lærer dei det sterkare enn nokon gong. No er dei med på den store dugnaden, saman med oss vaksne.

Me i barnehagen jobbar med rapportar, refleksjonsarbeid, planlegging og fagleg påfyll. Tone syr sjukehustelt, slik at ungane kan få ’gitt uttrykk for inntrykk’ som me kallar det. Det treng ein stad dei kan jobbe seg gjennom det som har skjedd, og det skjer best i leiken. 

Leiken, ja! Me saknar den ivrige kviskringa i barnegruppa, der nokon har funne på noko dei ikkje heilt har lov til. Me saknar skitne dressar, som tyder på god uteleik. Me saknar armar som veiftar ivrig, og koppar med mjølk som veltar og renn utover heile bordet, og ungar som hjelp kvarandre å tørke opp. Me saknar foreldre som har det travelt, men som likevel gir ungane tid til å leike fem minuttar til (fordi det er viktig). Me saknar DEG og DEG og DEG! Me saknar å ha det travelt, sjølv om me endeleg får tid til alt det me aldri får gjort. 

No er det de som foreldre som får dei gode stundene. Kanskje er familien glade for å vere samla. Kanskje er det litt travelt og uvant. Kanskje du saknar kontoret og kvardagen. Men prøv å sette pris på alle dei små tinga, som me i barnehagen ikkje får oppleve på ei stund. Så skal det bli godt med kvardag igjen etter kvart. På fredag, eller etter påske. Med travle dagar, og skitne dressar, og venting i gangen (fordi det er viktig). 

No må me øva på det ungane allereie er så gode på; å ta vare på kvarandre! 

Me gleder oss til kvardagen! Kanskje den og blir litt annleis, men me skal møte han saman! :)

Varme, digitale klemmar på vegne av alle oss på Lassa;
Karin Haga Karstensen, pedagogisk leiar
